Монгол Улсын Их Хурлын 2009 оны хаврын ээлжит чуулганы Аюулгүй байдал, гадаад бодлогын байнгын хорооны 7 дугаар сарын 8-ны өдөр /Лхагва гараг/-ийн хуралдаан 15 цаг 30 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. Үүнд:


Чөлөөтэй: Р.Амаржаргал, М.Энхболд, Ц.Шинэбаяр, Д.Хаянхярваа


Тасалсан: Я.Батсуурь

Хэлэлцэх асуудалтай холбогдуулан УИХ-ын гишүүн Э.Мөнх-Очир Монгол Улсаас Гадаад улсад суух бүрэн эрхт төлөөлөгчийн газрын тэргүүнийг томилох, эгүүлэн татах тухай Монгол Улсын Ерөнхийлөгчийн саналын талаар УИХ дахь МАХН-ын бүлэг завсарлага авч байгааг мэдэгдэв.
Нэг.Дорнод аймгийн Дашбалбар, Гурванзагал сумын нутаг дахь 128 км төмөр замын эзэмшил, ашиглалтын талаархи Төрийн өмчийн хорооны мэдээлэл
Хэлэлцэж буй асуудалтай холбогдуулан Төрийн өмчийн хорооны Төрийн өмчийн бүртгэл, хяналт шалгалтын газрын дарга Б.Сүхбаатар, Удирдлага, хувьчлалын газрын дарга Ц.Нанзаддорж, Зам тээвэр, барилга хот байгуулалтын яамны Төмөр зам хариуцсан мэргэжилтэн Б.Зоригтбаатар,  УИХ-ын Аюулгүй байдал, гадаад бодлогын байнгын хорооны зөвлөх Ч.Чулуунбаатар, Ц.Нямдорж, референт П.Туяа нар байлцав.

Уг асуудлын талаархи танилцуулгыг Төрийн өмчийн хорооны Төрийн өмчийн удирдлага, хувьчлалын газрын дарга Ц.Нанзаддорж хийв.

Танилцуулгатай холбогдуулан УИХ-ын гишүүн Л.Гүндалай, П.Алтангэрэл, Н.Ганбямба, Э.Мөнх-Очир нарын асуусан асуултад ажлын хэсгээс Ц.Нанзаддорж, Б.Зоригтбаатар нар хариулж, тайлбар хийв.

УИХ-ын гишүүн Л.Гүндалай, Д.Одхүү, П.Алтангэрэл, Э.Мөнх-Очир, Х.Наранхүү нар санал хэлэв.

Хуралдаан 16 цаг 20 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД
БОДЛОГЫН БАЙНГЫН 

ХОРООНЫ ДАРГА






З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 200
9 ОНЫ ХАВРЫН ЭЭЛЖИТ ЧУУЛГАНЫ 

АЮУЛГҮЙ БАЙДАЛ, ГАДААД БОДЛОГЫН 

БАЙНГЫН ХОРООНЫ 7 ДУГААР САРЫН 8-НЫ 

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 30 минутад эхлэв.

З.Энхболд:-Аюулгүй байдал, гадаад бодлогын байнгын хорооны 2009 оны 7 сарын 8-ны өдрийн хуралдааныг нээе. Амаржаргал гишүүн гадаадад томилолттой. Ирсэн Ганбямба, Гончигдорж, Жекей, Мөнх-Очир, Наранхүү, Оюун, Сайхансамбуу, Хүрэлбаатар, Чулуунбаатар, Н.Энхболд, Батболд сайд наашаа явж байгаа юм байна. Ирц хангалттай байгаа. Шинэбаяр гишүүн гадаадад томилолттой байна. Төсвийн байнгын хороо, Хууль зүйн байнгын хороо хоёр хуралдаж байгаа учраас хоёр байнгын хорооны дарга хуралдаа сууж байгаа. Хаянхярваа гишүүн чөлөөтэй Дархан-Уулд ажиллаж байгаа юм байна.

Өнөөдрийн хуралдаанаар хоёр асуудал хэлэлцэнэ. Эхний асуудал Монгол Улсаас гадаад улсад суух бүрэн эрхт төлөөлөгчийн газрын тэргүүнийг томилох, эгүүлэн татах тухай Монгол Улсын Ерөнхийлөгчийн санал зөвшилцөхөөр
Хоёрдугаар асуудал, Дорнод аймгийн Дашбалбар, Гурванзагал сумын нутаг дахь 128 км төмөр замын эзэмшилт, ашиглалтын талаархи Төрийн өмчийн хорооны мэдээллийг сонсох
Хэлэлцэх асуудал дээр саналтай гишүүн байхгүй бол хоёр асуудлаа баталъя. Бүгдээрээ өргөж байна. 11-ээс 11.

Хэлэлцэх асуудалтай холбоотой саналтай гишүүд Мөнх-Очир гишүүн.

Э.Мөнх-Очир:-МАХН-ын бүлгээс энэ асуудлыг бид нар Элчин сайдуудыг томилох асуудлыг бүлгээрээ хэлэлцэх шаардлагатай байна гэсэн үүднээс өнөөдөр завсарлага авъя гэж байгаа юм.

Би дотроо дэд хороо ахалж байгаагийн хувьд болно гэж байгаа.

З.Энхболд:-Лүндээжанцан дарга утсаар ярьсан юм. Төлөөлж хэлж байгаа нь Мөнх-Очир байгаа юм. 

Тэгвэл эхний асуудал хойшилж байна. Хоёрдахь асуудал Төрийн өмчийн хорооны мэдээллийг сонсоё. Кандидатууд завтай болсон. Дараа дуудах хэрэг байна уу?

Мөнх-Очир гишүүн ямар хугацаатай авч байгаа юм бэ?

Э.Мөнх-Очир:-Өнөөдөр орой үдээс хойш хуралдчихна гэсэн тийм чигтэй байгаа.

З.Энхболд:-Өнөөдөр хуралдаад маргааш тэгвэл чуулганы өмнө хуралдаж таарах нь ээ, Байнгын хороо.

Э.Мөнх-Очир:-Тэрнийг хугацааг ёстой бүлгийн даргатай ярьсан дээр байхаа.

З.Энхболд:-Мэдээллээ оруулчих. Сугар дарга хаана байна? Онгоц нь буугаагүй юмуу? За алийн болгон хойшлуулахав. Танилцуулгаа хийе. 

Сугар-Төрийн өмчийн хорооны дарга ирээгүй, Сүхбаатар-Төрийн өмчийн хорооны төрийн өмчийн бүртгэл, хяналт шалгалтын газрын дарга, Нанзаддорж-бас газрын дарга байгаа, Зоригтбаатар-Замын тээвэр, барилга хот байгуулалтын яамны Зам тээврийн бодлогын газрын мэргэжилтэн ийм ажлын хэсэг байна.

Танилцуулгаа Нанзаддорж хийе.

Ц.Нанзаддорж:-Их Хурлын эрхэм гишүүд ээ,

Улсын Их Хурлын гишүүн Шинэбаяраас тавьсан асуулгын дагуу Мардайн төмөр замын асуудлаар мэдээллийг хийе.

БНМАУ-ын Засгийн газар ЗСБНХУ-ын хооронд байгуулагдсан ураны ордыг ашиглах тухай 1981 оны хэлэлцээрийг цуцалж, Мардайн ураны эрдэс үйлдвэрийн үндсэн хөрөнгө, дэд бүтэц, уурхай, нийгэм соёлын объектууд болон ордуудын геологийн бичиг баримтуудыг Монголын тал хүлээж авсан байна.

Үүнтэй холбогдуулаад 1999 оны Засгийн газрын 11 сарын 17-ны 190-р тогтоолоор уг байгууламжийн зарим хэсгийг буулгаж, материалыг нь нөөцөнд түр хадгалах, худалдах арга хэмжээ авахыг Дэд бүтцийн яам, Төрийн өмчийн хороонд даалгасан. Үүний дагуу Дэд бүтцийн сайдын 1999 оны 319-р тушаалаар Мардайгаас Чингисийн далан хүртэлх төмөр замын байгууламжийг буулган авч материалын нөөцөд хадгалахыг Төмөр замын ХЭГ-т Оросын хилээс Мардай хүртэлх өндөр хүчдэлийн шугамыг буулган авч эрчим хүчний нөөцөд хадгалахыг тухайн үеийн Эрчим хүчний удирдах газарт даалгасан.

Энэний дагуу Дэд бүтцийн сайдын тушаал гарч Төмөр замын ХЭГ-т төмөр замыг хуулж авах үүрэг өгөгдсөн байгаа. Энэ арга хэмжээг хэрэгжүүлэх зорилгоор 2000-2002 онд Баянтүмэн тасгаас замын их засварт хэрэглэх зам, төмөр зам бэхэлгээг хуулж авах ажлыг эхэлсэн, 1999 онд 131 км төмөр зам байснаас 34 км төмөр замыг болон салаа зам шилжүүлгийг Улаанбаатар төмөр зам хуулан авч нийтдээ 82 вагон буюу 4858 тн төмөр зам, рейлс, бэхэлгээг сэлбэгийн журмаар ашиглах журмаар хуулан авч ОХУ-ын хилээр гарган Салхит өртөө рүү ачуулсан.

Улаанбаатар төмөр замаас Мардайн төмөр замыг харж хамгаалахад 2001-2006 онд 89 сая төгрөгний зардал гаргасан. Мөн төмөр замыг хуулж авч ашиглахад нийтдээ 240 сая төгрөгний зардал гаргасан гэсэн тооцоо ирүүлсэн. 2005 оны 4 сард Улаанбаатар төмөр замаас томилсон ажлын хэсэг Мардайн төмөр замын техникийн байдлыг судалж, акт гаргасан. Энэ актанд зам баригдаж эхэлснээс хойш 23 жил болсон тул дэр модны ашиглалтын хугацаа 2001 онд дууссан. 1999 оноос хойш төмөр замын 41-ээс 60 км, 70-аас 80 дахь км, 87-гоос 93 дахь км-т гурван удаагийн хээрийн түймэрт өртсөнөөс модон дэр бүрэн шатаж, төмөр ивүүр хадаас, хөөлтийн тээг, ган төмөр галд уярч дахин ашиглах боломжгүй, цаашид удах тусам нэмэгдэл зардал гарахын зэрэгцээ төмөр замын дээрх эд ангиудыг хуулан авч төмөр замын их засварт ашиглах боломжгүй боллоо гэсэн дүгнэлт гаргасан.

Түүнчлэн түймэрт өртсөнөөс шалтгаалан төмөр замыг хуулахад технологийн  хувьд боломжгүй болсон. Өөрөөр хэлбэл, түймэрт өртсөн дээрх 37 км төмөр замаар тэр төмөр зам хуулж ачдаг крантай вагон явах боломжгүй болсон. Ийм учраас төмөр замыг хуулж авах нь эдийн засгийн хувьд ашиггүй боллоо гэсэн дүгнэлт гарсны улмаас Улаанбаатар төмөр зам Мардайн төмөр замыг хуулж авсан 34 км-ыг аваад тэрнээс цаашхийг бид нар ашиглах боломжгүй боллоо гэж мэдэгдсэн байгаа.

Энэний дагуу  2006 оны 3 сарын 3-нд Төрийн өмчийн хорооны даргын тушаалаар ажлын хэсэг томилж, ажлын хэсгийг хадгалалтын горимд хэвээр үлдээх, ашиглах, худалдан борлуулах гэсэн 3 хувилбараар гарган үнэлэлт өгч, холбогдох байгууллагаас санал авсан байна. 2006 оны 3 сарын 24-нд Төмөр замын ХЭГ-аас Улаанбаатар төмөр замын авч хэрэглэсэн материалын үнийг нэхэмжилж, улсын төсөвт бүрдүүлэх, Мардайн замын их засварын хэрэгцээнд Улаанбаатар төмөр зам болон зам барих компанид худалдах, зүүн бүсийн төмөр замын сүлжээ байгуулахад ашиглах боломжийг санал болгосон. 2006 оны 4 сарын 28-ны Зам, тээвэр, аялал жуулчлалын сайдаас мөн дээрх саналыг дэмжсэн санал ирүүлсэн байгаа.

Ингээд 2006 оны 5 сарын 11-нд Төрийн өмчийн хорооны 356-р тогтоол гарч нэгдүгээрт, Мардайн төмөр замыг худалдах, хоёрдугаарт, Улаанбаатар төмөр замаас авч хэрэглэсэн зам төмрийн үнийг нэхэмжлэх, гуравдугаарт, Чингисийн далан өртөөний барилга, дагалдах орон сууцыг Улаанбаатар төмөр замд шилжүүлэхээр шийдвэр гаргасан байгаа. Энэ шийдвэрийн дагуу Чингисийн далан өртөөнөөс Мардай хүртэлх замын үнэлгээг хөрөнгийн үнэлгээний төв ХХК-иар хийлгэж, зам төмрийг буулгах ажлын зардлыг тооцож, ашиглах материалын үнийг зах зээлийн үнээр нийлүүлэх захиалга өгсөн.

Улаанбаатар төмөр замын хуулж авсан 34 км замыг нийтэд нь 160 сая төгрөгөөр үнэлсэн. Энэхүү үнэлгээг гаргахдаа замын рейлс төмрийг хуулж авахад УБТЗ-аас гаргасан зардлыг хасч тооцсон. Үлдсэн 93 км төмөр замыг 440 сая төгрөгөөр үнэлсэн бөгөөд төмөр замаас ашиглах боломжтой хэсгийг хуулан авах зорилгоор материалын зориулалтаар худалдсан байгаа. УБТЗ-ын авч ашигласан төмөр замын материалын үнийг 160.8 сая төгрөгөөр тогтоож, 2001-2006 онд Мардайн төмөр замын харуул хамгаалалтын зардалд зарцуулсан 89 сая төгрөгийг суутган 78 сая төгрөгийг улсын төсөвт төвлөрүүлэхээр нэхэмжилсэн. Чингисийн далан өртөөнд байгаа барилга, дагалдах орон сууцыг УБТЗ-д хүлээлгэн өгсөн байна. Анхаарал тавьсанд баярлалаа.

Х.Наранхүү:-Баярлалаа. Мэдээлэл хийсэн нөхдүүдээс асуух зүйл байна уу? Гурван хүн байна.

Л.Гүндалай:-Өөрөө мэдээлэл хийчихлээ. Яг юу нь болохгүй болсон талаар ярьсангүй шүү дээ. Мэдээллийг чинь уншихаар их л зөв зөв шийдвэрүүд гараад тэгээд зөв зүйтэй болчихсон юм шиг, сайхан юм хийчихсэн асуудал юм шиг яригдаж байна. Би муу юм хийсэн гэж байгаа юм биш л дээ. Энэ дээр гол нь та нарын бодлоор юу нь зөв, юу нь буруу болчихоод байгаа юм. Ямар газраа хууль зөрчөөд юмуу, хэн хохирчихоод байгаад байгаа юм бэ? гол нь асуулга дээр чинь тийм байгаа шүү дээ. Нэг л төмөр замын нэг хэсгийг л болохгүй байсан юмыг л худалдаад борлуулчихсан ийм л асуудал яригдаад байсан шүү дээ. Би бас энийг сонсох гээд энд ирчихээд байгаа юм. Өөрийн чинь мэдээллээр сонсоход бүх юм сайхан бүх л тушаал шийдвэр нь гараад зараад тавьчихсан гэсэн ийм л юм яриад байна шүү дээ. Төрийн өмчийн хороо энд ямар бодолтой байгаа юм? энэ дээр бас нэг танай гаргасан ямар нэг дүгнэлт, өөр байгууллагын, юу гэдэг юм мэргэжлийн хяналт, Аудитын газар хийсэн барьсан судалгаа, ийм тийм юм байна уу? Гишүүний тавьсан асуулгын дагуу танайх саяны тэр болсон үйл явдал ямаршуухан хууль, дүрэмд нийцэж зохицохгүй байгаа, яасан талаар ямар нэгэн тийм байр суурь илэрхийлсэн юм байна уу? тэрнийг сонсмоор байна.

Ц.Нанзаддорж:-131 км төмөр зам байсан. Энэнээс 37 км төмөр замыг материалын зориулалтаар УБТЗ хуулж авч Оросын хилээр дамжуулан Монголд оруулж ирсэн байгаа. Үлдсэн төмөр замыг хуулж авах нь нэгдүгээрт, эдийн засгийн хувьд ач холбогдолгүй, хоёрдугаарт, олон удаагийн хээрийн түймэрт дэр мод нь шатаж, төмрийн дотоод бүтэц алдагдаад, технологийн зориулалтаар ашиглах боломжгүй болсон гэсэн мэргэжлийн байгууллагын дүгнэлт гарсан. Гуравдугаарт, төмөр зам бид 87 сая төгрөгний зардал харуул хамгаалалтанд гаргалаа, цаашид энэ зардлыг гаргах боломжгүй боллоо, бид нар энд оролцох боломжгүй гэдгээ мэдэгдсэн. Энэ үндсэн дээр энд байгаа төмөр замын авч болох хэсгүүд бүгд хулгайлагдаж, хадаас, бэхэлгээ төмөр хуулагдаж, хаягдал төмөр хэлбэрээр маш их хэмжээгээр гадагшаа гарсан. 

Ашиглалтгүй олон жил болсон учраас энэ бас дэр мод нь бүгд шаардлагагүй болж энэ төмөр зам тэр чигтээ алга болох аюулд хүрсэн. 

Нөгөөтэйгүүр тэр төмөр замыг дагасан холбооны шугамыг бас хулгайлж авсан. Модон шон шугам, мөн Оросын хилээс ирсэн өндөр хүчдэлийн шугамыг бас хөнгөн цагаан утаснууд нь бүгд хулгайд алдагдсан. Тийм учраас энийг ерөөсөө бүр мөсөн устаж алга болохоос нь өмнө одоо тодорхой хэмжээний орлого олж борлуулах нь зүйтэй гэдэг шийдвэрийг Төрийн өмчийн хороо гаргасан. Төрийн өмчийн хороо гаргахдаа Засгийн газрын шийдвэр, харъяалсан бодлогын яамны сайдын саналыг авч энэ шийдвэрийг хэрэгжүүлсэн юм.

П.Алтангэрэл:-Би Зам, тээвэр, хот байгуулалтын сайдад асуулт тавьсан. Тэр бол тэр шугамаараа Эдийн засгийн байнгын хороогоор яригдах болов уу. Энэ дээр би Наранхүү даргаас асуухад Гадаад бодлого, аюулгүй байдлын байнгын хороо албан ёсоор сонсоё гэсний дагуу сонсож байгаа юм болов уу гэж би бодож байгаа шүү дээ. Тэгэхээр би тэр Байнгын хороон дээр би бас өөр юм асууна.

Энэ сонсож байгаа дээр би ганц нэг зүйлийг асууя гэж бодож байна. Сая би тэр төмөр замаар яваад ирсэн юм л даа. Тэгээд би өчигдөр энэ тайлбарыг нь уншсан. Баахан хэд хэдэн удаагийн түймэрт автаад, төмөр зам нь гулзайгаад, дэр мод нь шатаад, тэгээд бүр болохоо байгаад хувьчлах шийдвэр гарсан гэж. Сая намайг явж үзэхэд нэг их сүйд болоод дэр мод нь алга болчихсон ч юм алга. Гулзайгаад байхгүй болчихсон рейлс ч юм алга, төмөр замаа бэхэлдэг тэр хадааснууд нь байхгүй байна. Дэр мод, төмөр зам хоёрын хооронд холбоос хийдэг юу билээ, тийм нэг төмөр. Тэрний 30-аад хувь нь байхгүй болсон байна. 

Тэр үед гаргаж байсан дүгнэлтээс еще сайжирчихсан байгаа юм л даа, төмөр зам маань. Хэн засаж янзлаад байгаа юм, мэдэхгүй. Хувьчилж авсан газар нь янзлаад байгаа юмуу? 

Тэгэхээр зэрэг яг тэр үед төмөр замыг хувьчлаад… энийг  хувьчлахгүй бол болохгүй нь ээ гэсэн яг тийм шийдвэр нь, одоо тэр баримт нь байна уу? фото зургаар аваад баримтжуулаад, тэр төмөр замын ган рейлс гэдэг чинь хээрийн өвсний түймэрт гулзайгаад явчихдаг ч эд биш л дээ. Тэгээд одоо яг байдал ийм болчихсон учраас гээд баримтжуулаад авчихсан, хэн хэн гэдэг хүн очоод гарын үсэг зураад, яг ямар баримт үйлдээд баримтжуулчихсан ийм юм хаана байгаа юм, тэрнийг та нар үзүүлэх тийм юм та нарт байна уу?

Ц.Нанзаддорж:-Энд бүх баримт байгаа. Мэргэжлийн байгууллага дүгнэлт гаргасан байгаа, 2005 оны 4 сарын 26-нд УБТЗ-ын орлогч дарга Сүрэн тэргүүтэй комисс Мардайн төмөр замын техникийн байдлыг судалж акт гаргасан юм. Энэ дээр 3 том дүгнэлт гаргасан байдаг юм. Нэгдүгээрт, зам баригдаж эхэлснээс хойш 23 жил болсон тул модон дэрний ашиглалтын хугацаа 20 жил байдаг, ингээд модон дэр ашиглах боломжгүй болсон. 

Хоёрдугаарт, хээрийн түймэрт орсон. Зам гулзайсан гэж байхгүй байгаа. 41-60, 70-80, 87-93 дахь км дахь энэ төмөр зам 3 удаагийн хээрийн түймэрт өртсөнөөс модон дэр нь шатаж, төмөр, хадаас, хөөлтийн тээг, ган төмөр галд уярч төмөр замын зориулалтаар ашиглах боломжгүй болсон гэсэн байгаа.

П.Алтангэрэл:-Наадахыг чинь уншсан. Наад дээр чинь та нар яг 400 хэдэн сая төгрөгөөр хувьчилсан гэж яриад байгаа шүү дээ. Яг ямар үндэслэлээр энэ үнийг тогтоосон юм бэ?

Ц.Нанзаддорж:-Нэгдүгээрт, энэ хувьчилсан гэж хэлж болохгүй юм. Энийг худалдсан юм байгаа юм. Үндэслэл нь болохоор зэрэг Засгийн газрын тогтоол. Засгийн газрын тогтоол нь гарахдаа энэ төмөр замыг УБТЗ-д сэлбэгийн зориулалтаар өг гэсэн тогтоол гаргасан юм. УБТЗ өөрөө 37 км төмөр замыг хуулж авчихаад, цаашид бид нар авахгүй гэдэг саналаа ирүүлчихсэн юм, ийм ийм шалтгааны улмаас.

Тийм учраас таны хэлж байгаа үнэн, тэр хадаасууд алга болсон, тэр ивүүрүүд алга болсон, тэр хөөлтийн тээг гэдэг юм бүгд алга болоод Хятад руу төмрийн хогонд явсан. Үлдсэн рейлс, тэгээд дор байгаа модыг материалын зориулалтаар худалдах тухай Засгийн газрын шийдвэр, Дэд бүтцийн сайдын тушаал гарсны үндсэн дээр ингэж худалдсан юм.

П.Алтангэрэл:-Би 400 хэдэн сая гэдэг дээр гайхаад байгаа байхгүй юу. Яг энийг хувьчилж байх үед Дорнод аймагт хаягдал ган хамгийн өндөр үнэтэй байсан байхгүй юу. Тэр өндөр үнэтэй байсан үеэр нь зөвхөн тэр рейлс төмөр замыг тн-лоод зарах юм бол өчнөөн тэрбум төгрөг болж байгаа юм. Одоогийн хаягдал төмрийн үнэ уначихсан үеэр зарагдчихсан наадах чинь 3, 4 тэрбум төгрөг байж байгаа шүү дээ. Зөвхөн ган төмрийнх нь рейлсний үнэ нь. 

Тэгэхээр би тэр 400 хэдэн сая гэдгийг ямар үндэслэлээр 400 хэдэн сая төгрөгөөр худалдсан юм бэ гэж асуугаад байна шүү дээ. Ямар үндэслэлээр үнийг тогтоосон юм?

Ц.Нанзаддорж:-Энийг мэргэжлийн үнэлгээний байгууллагаар үнэлүүлсэн юм байгаа юм. Тэгээд мэргэжлийн үнэлгээний байгууллага 440 сая төгрөгний үнэлгээ гаргаж ирсэн. Тэгэхдээ тэнд байгаа төмрийг хуулж авах зардлыг тооцоод тэгээд хаягдал төмрийн үнээр үнэлсэн гэсэн тийм дүгнэлт ирсэн. Бүх зураг нь энэ авчихсан байж байгаа. Алтангэрэл гишүүнд би үзүүлж болно. Энэ бүх зураг, мэргэжлийн үнэлгээний байгууллагын дүгнэлт нь байж байгаа.

П.Алтангэрэл:-Сүүлд та нар тэрнийг явж үзсэн үү, үзээгүй юу? хэл ам гарснаас хойш. Энэ чинь нээрээ юу болсон юм бол гээд.

Ц.Нанзаддорж:-Ер нь энэ асуудал бас яг хувьчилсны дараа бас босч ирээд дахиж ярьсан юм. Ер нь ингэж худалдах нь зөв үү, буруу юу гээд. Тэгээд ямар ч байсан тэр худалдаж авсан айл морьтой харуулаад тавиад, тэгээд төмөр замыг хуулж авах ажиллагааг зогсоосон. Төмөр замыг хуулж авах, тэр хадаас тээгүүдийг сугалж авах тэр ажиллагааг зогсоосон. Одоо бол төмөр зам худалдсан үеийнхээ байдалтай байж байгаа. 

Х.Наранхүү:-Ганбямба гишүүн

Н.Ганбямба:-Худалдсан үндэслэл нь Засгийн газрын тогтоол байнаа? Амаржаргалын Засгийн газрын тогтоол гарсан юм байна, тиймээ?

Ц.Нанзаддорж:- 1999 оны 11 сарын 17-ны 190-р тогтоол гарсан юм.

Н.Ганбямба:-Худалд гэсэн тогтоол юмуу?

Ц.Нанзаддорж:-Тийм, худалд гэсэн тогтоол.

Н.Ганбямба:-Дээрээс нь бас Батхүү сайдын бас худалд гэсэн тушаалууд байгаа юм байна, тийм ээ?

Ц.Нанзаддорж:-Энэ тогтоолын дагуу 1999 оны 12 сарын 6-ны 319-р тушаал гэж гарсан юм.

Н.Ганбямба:-Төмөр замаас мэргэжлийн байгууллага нь бас дүгнэлт гаргасан юм байна, тийм ээ?

Ц.Нанзаддорж:-Төмөр замд өгье гэсэн чинь төмөр зам бид нар авахгүй. Нэгдүгээрт, төмөр галд уярсан байна. Технологийн дагуу ашиглах боломжгүй болсон байна.

Хоёрдугаарт, энийг улсын хилээр авчирч тээвэрлээд, зөөгөөд авчирахад өндөр өртөгтэй байна, тийм учраас авахгүй гэдэг дүгнэлтээ гаргасан юм. 

Тэгээд төмөр зам татгалзсан учраас энийг нэг бол бүрэн хулгайд алдах, нэг бол хэдэн төгрөгөөр борлуулж, улсын төсөвт оруулах л ийм хоёр арга замын нэгийг сонгосон юм л даа.

Н.Ганбямба:-За ойлголоо.

Х.Наранхүү:-Одоо саналаа хэлье.

Б.Зоригтбаатар:-Уучлаарай, би нэг нэмэлт тайлбар хэлж болох уу?

П.Алтанэгэрэл:-Уг нь төмөр замын саналыг сонсмоор байгаа юм.

Х.Наранхүү:-Ямар хүний асуултанд хариулах гээд байна?

Б.Зоригтбаатар:-Би саяны Нанзаддорж даргын тавьсан тайлбар дээр товчхон тайлбар өгье. Тодруулга хийе.

Ажлын хэсэг 2006 оны 3 сарын 3-ны өдрийн Төрийн өмчийн хорооны даргын 42-р тушаалаар байгуулагдаж Мардай өртөөнд ажилласан юм байна лээ. Энэ комиссыг тухайн үед УБТЗ-ын орлогч даргаар ажиллаж байсан Сүрэн дарга ахалж ажилласан. Энэ материал дээр түрүүнд Нанзаддорж даргын хэлснээр ийм ийм нөхцөл байдлууд үүссэн байна гэдгийг дурьдсан. Дараа нь энэ төмөр замыг яах вэ гэсэн саналыг Дэд бүтцийн сайдад Төрийн өмчийн хорооноос тавьж байсан юм байна лээ. Энэ дээрээ бол өгсөн санал нь уг замыг хураан авч хадгалах, хувь нийлүүлсэн УБТЗ нийгэмлэгийн замын их засварын хэрэгцээнд борлуулах болон шинээр төмөр замын шугам болон салбар зам барих компанид худалдан хөрөнгийг мөн улсын төсөвт оруулах. Хэрэв худалдан авах санал ирэхгүй тохиолдолд шинээр баригдахаар судлагдаж буй зүүн бүсийн төмөр замын сүлжээнд ашиглах зэрэг болно гэсэн ийм санал Зам, тээвэр, аялал жуулчлалын сайдаас өгсөн ийм зүйл байгаа.

Х.Наранхүү:-Асуулт асуух гишүүд дууслаа. Саналтай гишүүн байна уу?

Л.Гүндалай:-Би ингэж бодоод байна л даа. Дорнодын талд болж байгаа үйл явдал шүү дээ. Дорнодын талд нэг их тийм модорхог газар биш. Тэнд ойн хээрийн түймэр гарлаа гэхэд өвс шатах байх, мэдээж төмөр замын дэр мод янз бүрийн зүйлүүд шатах л байх. Ган төмөр уяраад болохоо байгаад тийм болчих хэмжээний удаан хугацааны тийм их цогшилттой гал гарна гэхэд би нэг л санаанд буухгүй байна, яг нарийн яривал. Ой дотор гал гараад олон мод дээрээс нь унаад удаан хугацаагаар шатаад, цогшоод ингэвэл бас нэг тиймэрхүү юм болж болох болов уу гэсэн ийм бодол төрж байна. Тэгэхээр бас ингээд ажиглаад сонсоод байхад тэр төмөр, ган төмөр замын төмрийг нэлээд тийм үнэ багатай зарчихсан юм болов уу. Дуудлага худалдаа маягийн зүйл болоогүй, ямар нэгэн байдлаар борлуулчихсан юм гэсэн ийм ойлголт надад төрөөд байна.

Тийм болохоор энэ асуудлыг манай Байнгын хороо нэлээд нухацтай авч үзэх хэрэгтэй байхаа гэсэн ийм бодолтой байна. Яагаад гэвэл энд бас нэг Их Хурлын гишүүний маань гаргасан асуулга байна, энэ тодорхой нөхцөл байдал үүссэний улмаас гаргасан тийм асуулга болов уу гэж бодож байна. Тайлбар  хийж байгаа байдлыг сонсоход нэг л тийм итгэл үнэмшил төрөхөөргүй ийм зүйл яригдаж байна даа. Тийм учраас энийг бас дахиж ер нь ажлын хэсэг гарч энэ асуудал дээр анхааралтай хандсан дээр байхаа гэсэн ийм бодол байна. Ер нь төмөр зам гэдэг бол өөрөө тийм амархан бүтдэггүй, нэлээд тийм үнэтэй сайн ган материалаар хийгддэг, энэ бол бас дэд бүтцийн томхон зүйл учраас энийг зүгээр нэг хэдхэн 400 сая төгрөг мэтхэнээр ингээд орлуулаад зараад өнгөрчихөж болохгүй асуудал байсан болов уу гэсэн нэг ийм л төрөөд байгаа учраас нэгэнт энэ асуулга тавьсан, асуулгад нь хариулаад өнгөрдөг, баримт нотолгоо юмнуудаа бид нарт үзүүлээгүй, яриагүй бид нар хүний амаар л нэг ёсондоо асуудалд хандаж байна шүү дээ. Тийм тийм юм тэгсэн, ийм ийм юм ингэсэн гээд байдаг. Эндээ нэг танилцуулгаа гаргаад бүх юмаа бичээд, баримт юмнуудаа хавсаргасан тийм зүйл Байнгын хороонд ирсэнгүй юмуу, гишүүдэд тараагдаагүй юм шиг байна.

Иймэрхүү асуудлуудыг нэгтгэж дүгнэж байж, дахиж энийг ярьсан дээр байх гэж бодож байна.

Х.Наранхүү:-Одхүү гишүүн

Д.Одхүү:-Байнгын хорооны гишүүн биш гэдгээр нь гадуурхахгүй байхыг яая. Уригдаж анх удаагаа танай Байнгын хорооны хуралд орж байгаа учраас ярья.

За яахав одоо өнөөдрийн цэгээ зарах юм бол их мэргэн цэцэн болоод юу гэдэг юм зөв хувьчилсан, буруу хувьчилсан, үнэтэй хувьчилсан, үнэгүй хувьчилсан гэж ярих бол өрөөсгөл асуудал. Тэрнийг 2006 онд хувьчилсан юм байна лээ шүү дээ. 2006 оны асуудлыг одоо 2009 оны түвшингээс ярих бол ер нь жаахан тийм юу асуудал биш л дээ. Зарчмын хувьд бид нар төмөр зам болон замынхаа энийг хувьчлалд хамруулахгүй байх гэдэг ийм бодлого Их Хурал дээр байсан гэж би ойлгоод байгаа шүү дээ. Миний ойлгож байгаагаар энэ хувьчлалын жагсаалтан дотор байхгүй байсан гэж ойлгож байгаа.

Тэгэхээр энэ хувьчлалын жагсаалтан дээр байгаагүй зүйлийг яагаад хувьчилсан юм бэ гэдэг л асуудал байгаа болохоос үнэтэй байсан, үнэгүй байсан, муудсан, сайдсан  гэдэг бол өөр асуудал юмуу гэж харж байгаа юм, нэг зарчмын юм.

Хоёрдугаарт, яаж ч сүрхий ширээ цохисон гэсэн би Төрийн өмчийн  хорооныхонд хандаад бас нэг юм хэлмээр байна л даа. Та нарын зарласан буруу байна уу, зөв байна уу хамаагүй, хуулийн дагуу та бүхэн зарлаад, хуулийн дагуу энэ ажлаа хийгээд ингээд хувьчлал явуулаад хуулийн дагуу тэр компанид өрсөлдөөд юмуу ороод аваад хуулийн дагуу та нараас гэрчилгээ авсан гэж би ойлгож байгаа. Тэр компанийг харин хэлмэгдүүлж болохгүй шүү. Ямар ч утгаар. УИХ-аас ямар ч шийдвэр гарсан, юу ч байсан гэсэн хуулийн дагуу оролцсон тэр компанийг тодорхой хэмжээгээр эрх ашгийг нь хөндөхгүй байх ёстой гэдэг ийм зарчим байна.

Сүүлийн үед нэг юм их айхтар газар аваад байгаа юм юу гэхээр хувийн хөрөнгөтэй юмуу, хувийн компани гэхээр дээрэлхэж болдог, дэвсэж болдог, булааж болдог гэдэг нэг ийм сонин ойлголт төрөөд байгаа. Ийм үйлдлийг та бүхэн хийхгүй байх ёстой шүү. Хэрэв үнэхээр Монгол Улсын стратегийн ач холбогдолтой объект төмөр зам. Энэ замыг сэргээгээд цаашаа ашиглах шаардлагатай байгаа бол Монголын төрд буцааж авах шаардлагатай гэж үзэж байгаа бол хуулийн дагуу шударгаар бүх юмыг нь тооцож авах ёстой. Миний саяны ойлгож байгаагаар 2, 3 жилийн өмнө Япон Улс чинь бараг 20-иод жилийн өмнө билүү, шуудангийнхаа салбарыг хувьчилсан байж байгаад тэгээд буцааж худалдаж авсан. Тэгэхдээ ёстой сайхан хэлэлцээр хийж байгаад буцааж худалдаж авсан шүү дээ, төрдөө. Худалдаж авсан шүү, төр нь. Тэрнээс биш булааж юмуу, өө 20 жилийн өмнө бидний гаргасан шийдвэр жаахан буруу байж, одоо л тэр чинь Японы Засгийн газарт хэрэгтэй байна гэж энэ мөнгийг аваад зайлбал зайл, үгүй бол үгүй гэдэг ийм бүдүүлэг алхам хийгээгүй гэдгийг та бүхэн бодоорой гэж энийг сануулж хэлэх гэсэн юм.

 Х.Наранхүү:-Мөнх-Очир гишүүн

Э.Мөнх-Очир:-Материал бид нар авсан. Материал аваагүй гээд зарим гэнэт гарч ирдэг хүмүүс байдаг л даа, манайд. Гэнэт гарч ирчихээд материал аваагүй, эсвэл амьдралгүй юм яриад хээрийн түймрийг ойн түймрээс мяа гэж ярьдаг хүмүүс бас болих л хэрэгтэй л дээ. Мод уналаа гээд илүү асдаг, зүлэг аслаа бага асдаг гэдэг юм байдаггүй юм шүү дээ, түймэрт яваагүй хүмүүс л байна л даа.

Тэгэхээр би нэг юм хэлмээр байна. Юу гэхээр тухайн үеийн Засгийн газруудын гаргаж байсан шийдүүд байна, Засгийн газрын сайдуудын гаргасан шийдвэр, бид нар материалыг харж байгаа шүү дээ. Тухайн үедээ Төрийн өмчийн хороодын дарга нар байсан дараалаад нам харъяалал гэхгүйгээр бүгд л шийдүүдээ гаргаад юм хийгдчихсэн байна. Тэгэхээр одоо яахав шинээр бий болгох гээд байгаа асуудал байгаа бол тэрнийгээ л ярих хэрэгтэй. Түүнээс өнөөдөр нэг их тухайн үедээ шийдийг гаргаж байсан хүн маань, одоо энд байсан хүн маань босоод яваад өглөө. Уг нь Энхболд дарга маань яг тухайн үедээ Төрийн өмчийн хорооны дарга байхдаа сүүлийн тогтоол гаргасан шүү дээ, миний мэдэж байгаагаар. 2005 оны тогтоол.

Тийм учраас тийм байсан уу, ийм байсан уу гэж яримааргүй байна. Одоо яахав, нэн ялангуяа хураагдсан төмөр борлуулагдаагүй, борлуулагдсан ч гэсэн тэр компани дээр байгаа юм байна лээ шүү дээ, цаашаа гараагүй. Би тэгж зөв ойлгосон уу? эртээд асуухад тэгж хэлж байсан.

Ц.Нанзаддорж:-Хуулж аваагүй, яг байснаараа л байж байгаа.

Э.Мөнх-Очир:-Тэгэхээр байгаа юмаа өөд нь татах юмуу, эсвэл ашиглалт болохгүй гээд акт гаргаж тэрнийг эргээд шинээр солих уу гэдэг ажил хэрэгч юмаа л цаашид яримаар байна. Түүнээс энэ дээр ажлын хэсэг гараад эргээд Мардайн төмрийг тоолоод, хараад, үзчихсэн хүн маань Шинэбаяр гишүүн маань очиж үзсэн юм байна шүү дээ, тэр замыг  харчихсан юм байна, дахиад шинээр. Тэгэхээр хэрэглэж болох юмуу, үгүй юмуу гэдгээ шийдвэл шийдчихье. Хэрэглэж болохгүй бол шинээр хийх юмаа бүтээлээ ярья л даа. Түүнээс ажлын хэсэг гаргаад зардал гаргаад тийшээ яваад байх шаардлага байхгүй гэж бодож байна. 

Би ерөнхийдөө гишүүддээ нэг юм хэлмээр байна. Энэ чинь 3 дахиад бараг энэ мэдээллийг сонсоё гээд материалыг бид нар 3 дахиа уншиж байгаа шүү. Гэнэт гэнэт гарч ирж ингэж цаг авдагаа болимоор байх юм. Өнөөдөр би уг нь Сугар даргыг байгаасай гэж бодож байсан, тэгээд болохгүй байсан юм байгаа биз. Сугар дарга байсан бол уг нь нэлээн ярих хэрэгтэй байсан юм. Өнөөдөр Төрийн өмчийн хороог дандаа чичилдэгээ болимоор байгаа юм. Яагаад гэвэл Төрийн өмчийн хороо чинь Засгийн газрын тогтоол шийдвэрийн дагуу ажлаа явуулж байгаа. Тухайн үеийн сайд нарын даалгавраар, тушаалуудаар юм хийгдэж байгаа шүү дээ, захирамжаар. Тийм болохоор энэ дээр бас бид нар юмаа анхаармаар байна.

Ажлын хэсгийг би дэмжихгүй. Ажлын хэсэг гэдэг юмаа болимоор байна. Байнгын хороо болгон бараг л тэнд  хэдэн төгрөг үрэв гэхээр л ажлын хэсэг байгуулдагаа болиочээ. Энэ чинь эргээд мөнгө үрэх асуудал болоод байна шүү дээ.

Х.Наранхүү:-Алтангэрэл гишүүн

П.Алтангэрэл:-Энэ асуудлыг тавиад ярьж байгаа явдал бол Их Хурлын гишүүн юмуу, Их Хурал өөрийнхөө бүрэн эрхийн хүрээнд асуудаг юмаа асууж, авдаг хариултаа авч байгаа л асуудал шүү дээ. Тэрнээс хувийн нэг компанийг хохироох гээд нэг нь дайраад юмуу, эсвэл Төрийн өмчийн хороог буруутгаад арга хэмжээ авах гээд байгаа юм ерөөсөө байхгүй. Яг энийг хувьчилж байх үед бүр сонин хэвлэл дээр хүртэл гарч байсан юм. Төмөр замын яг мэргэжлийн баахан инженерүүд хувьчилж зарахыг нь эсэргүүцэж, хөдөлгөөн ч өрнүүлж байлуу, яалаа. Тийм сонин юм болж байсан юм, тэрнийг би сайн санаж байна.

Хоёрдугаарт, энийг худалдаж авах, дуудлага худалдаанд оролцож байсан компаниудын хооронд хүртэл бас хэрүүл маргаан бөөн юм үүсч байсан юм. Тэгэхээр энэ бол зүгээр нэг хэрэггүй болчихоод худалдчихсан эд биш гэж би бодож байгаа юм, яг үнэндээ бол. Энэ учир шалтгаан байгаа. Тэрний учир шалтгааныг л олох гэж байгаа юм. 

Хоёрдугаарт, нөгөө талаар тэр үед бас тодорхой шийдвэр байсан. УИХ хувьчлах объектын жагсаалт гэж гаргаад тэгээд тэрнийх нь дагуу хувьчлал явагддаг ийм л хууль байсан шүү дээ. Тэрнээс айлын ямар хоёр давхар үйлдвэрийн байшин худалдах гэж байгаа эд биш шүү дээ. Энэ чинь бүхэл бүтэн төмөр зам. Энэ бүхэл бүтэн улсын том объектыг УИХ худалдах объектынхоо жагсаалтанд оруулаагүй, шийдвэр гаргаагүй байж байхад энийг худалдагдсан явдал бол бас л сонин л үйл явдал шүү дээ. Яг үнэндээ бол.

Тийм учраас энийг үнэхээр бүр болохоо байгаад хувьчилчихсан юмуу, эсвэл өөр ашиг сонирхол байсан юмуу, тэрнийг нэгдүгээрт тогтоох нь зөв, би бол тогтоох ёстой гэж бодож байгаа юм. Энийг тавиад байгаа нь үнэхээр боломжтой байгаа бол манайх шиг зүүн бүсэд байгаа тэр олон ашигт малтмалын ордоо ашиглая, уранаа ашиглая гэхээр зэрэг ямар нэгэн ашигт малтмалыг ашиглах тухай ярихад л дэд бүтцийн асуудал ярьдаг шүү дээ. Замаа яах юм, төмөр замаа яах юм, эрчим хүчээ яах юм гээд. Гэтэл манайд үнэндээ сэргээгээд ашиглачихаар бүхэл бүтэн тийм дэд бүтэц байхад ашиглачих боломжтой бол зүүн бүсэд асар олон ашигт малтмалын ордууд илэрч байна, дэд бүтэц маш их хэрэгтэй болж байна, ийм цаг үед энийг бас зүй зохистойгоор хувийн юугаа ч хохироохгүй, зөв шийдвэр гаргах нь зүйтэй гэдэг ийм үүднээс л яриад байгаа юм. Тэрнээс хэн нэг нь тодрох гээд юмуу, хэн нэг нь буруутгах гээд байгаа юм ерөөсөө байхгүй шүү дээ.

Х.Наранхүү:-Баярлалаа. Ерөнхийдөө саналуудаа хэлчихсэн. 

Л.Гүндалай:-Би ер нь гайхаад байна. Шинэбаяр гишүүн асуулга тавьдаг. Гишүүн өөрөө байхгүй, асуулга тавьсан хүн уг нь асуулгынхаа хариуг авах ёстой шүү дээ. Тийм үүднээс асуулга тавьсан гишүүн байхгүй байхад энэ хурлыг уг нь хийж болохгүй юм байгаа юм. Тэр бол би хууль зөрчиж байна гэж үзэж байна. Асуулга тавьсан гишүүн нь байхгүй байхад бид нар асуудлыг шийдэж ерөөсөө болохгүй. Өнөөдөр Шинэбаяр гишүүний асуулгын дагуу гээд байна шүү дээ. Шинэбаяр гишүүний санаачилгаар юмуу? Шинэбаяр гишүүний санаачилгаар байгаа бол Шинэбаяр гишүүн байхгүй бол энийг ярих хэрэг байхгүй. Шинэбаяр гишүүнийг ирэхээр юм ярья.

З.Энхболд:-Тийм. Хариулаадахъя. Дэгийн  хуулинд заасан санал, асуулт, асуулга аль аль нь бишээ. Шинэбаяр гишүүн зүгээр л хурал дээр манай аймгийн төмөр зам хаачив, Төрийн өмчийн хорооноос асууя гээд тэгээд л асуулга зохион байгуулсан юм, албан ёсоор бол. Гадаад явахдаа надыг байсан байгаагүй хэлэлцчихээрэй гэсэн юм. Өмнө нь Сугар өөрөө байгаагүй учраас нэг хойшилсон.

Жагсаалтанд байхгүй юм хувьчилчихсан байна шүү дээ, та нар. Тийм үү?

Ц.Нанзаддорж:-Энийг хувьчил гэсэн өдөр нь Засгийн газрын 1999 оны 11-р сарын 17-ны 190-р тогтоолоор худалдах шийдвэр нь гарсан юм.

З.Энхболд:-Үгүй, үгүй. 2005-2008 онд хувьчлах үндсэн чиглэлд байхгүй байна лээ.

Ц.Нанзаддорж:-Тэнд байхгүй. Энийг хувьчлал биш, материалын зориулалтаар хувьчлалаас гадуур худалдах үйл ажиллагаа гэж хуулийнхан тайлбарлаж байгаа. 

З.Энхболд:-Хууль зүйн хувьд ийм шүү дээ Нанзаддорж оо, Сүхбаатар мэдэхгүй байж магадгүй чи бол мэдэх үүрэгтэй. Шинэ хөтөлбөр гаргаснаас хуучин хөтөлбөр бол хуучин бүх юм хүчингүй болж байгаа шүү дээ. Шинэ хөтөлбөр батлахдаа хуучныгаа хүчингүй болгож байгаа.

Ц.Нанзаддорж:-Хувьчлалын тухайд бол таны зөв л дөө, Энхболд гишүүн ээ. Энийг төрийн болон орон нутгийн өмчийн тухай хуулийн хувьчлалаас гадуур худалдах гэдэг нэр томъёог хувьчлалаас гадуур худалдахаар бол Засгийн газрын шийдвэрийг баримтална гэсэн тэрний дагуу л худалдсан юм.

З.Энхболд:-Тэгвэл 62.1-ийгээ яах юм? Төмөр зам яагаад хүний анхаарал татаад эхлэв гэхээр Мардай дээр Ураны уурхай нь ажиллаад вагон явах хэрэгцээ гарч байна л даа. Тэгээд төмөр зам хэний өмч вэ гэдэг асуудал гарч ирээд тэгээд 62.1-ээр та нар хүчингүй болгох үндэслэл байгаа биз дээ.

Ц.Нанзаддорж:-Ер нь Их Хурлын Байнгын хороо, холбогдох удирдах дээд байгууллагаас чиглэл өгөх юм бол энэ дагуу ажиллах болно л доо.

З.Энхболд:-Ажиллах биш ээ, хууль зүйн үндэслэл байгаа биз дээ.

Ц.Нанзаддорж:-Яг бид нарын өгсөн тайлбар бол хувьчлалаас гадуур худалдаж байгаа. Тийм учраас Засгийн газрын шийдвэрийг үндэслэн гэсэн тайлбарыг бид нар тавиад байгаа юм.

З.Энхболд:-Одоо авъя гэвэл нөгөө хүн нь юу гэх бол?

Ц.Нанзаддорж:-2006 оны 4 сард хийгдсэн хэлэлцээр. Ерөнхийдөө бид нар морьтой харуул тавиад тэр төмөр замын жижиг эд ангиуд худалдах, шпалуудыг нь түлшинд хэрэглэх энэ үйл ажиллагааг нь харуулж хамгаалаад байж байгаа. Төмөр замын далан худалдагдаагүй. Ганцхан дээр нь байгаа дэр мод, хадаас, төмөр, рейслүүд худалдагдсан байгаа. Тийм учраас эд нартаа чиглэл өгөөд хэлэлцээрт л орох асуудал байгаа юм л даа, эргээд. Нэгэнт мөнгийг нь аваад улсын төсөвт оруулчихсан учраас.

З.Энхболд:-Өгсөн авснаараа тохирч болно биз дээ.

Ц.Нанзаддорж:-Тэрнийг энд яг хэлэх боломжгүй, хэлэлцээр хийсний үндсэн дээр л ярилцах ёстой. 

З.Энхболд:-Дорнодын гишүүдийн асуусан юм бол буцаая гэсэн юм байгаа биз дээ. Та нарын ийш тийш нь явуулаад байгаа бичгийг харах юм бол. 

П.Алтангэрэл:-Би түрүүнд саналаа хэлсэн шүү дээ. Нэгдүгээрт, Их Хурлын шийдвэргүй хувьчилсан байгаа шүү. 

Хоёрдугаарт, энийг хувьчлах үед төмөр замын мэргэжлийн хүмүүс эсэргүүцэж байсан байгаа, хувьчлалд орж байсан компаниуд хоорондоо маргаж байсан тийм тийм юмнууд байгаа шүү. Тэгэхээр энийг эцсийн эцэст тэнд байгаа ашигт малтмалын ордыг ашиглахад хэрэгтэй гэдэг үүднээс би энэ асуудлыг тавиад байгаа, тэрнээс өөр асуудал байхгүй шүү гэж хэлсэн. Зарим хүмүүс бас жаахан буруу ойлгоод байгаа юм.

З.Энхболд:-Энэний хууль зүйн үндэслэлийг нь Байнгын хорооны, Их Хурлын хуулийн хэлтэстэй та нар судлаадах. Нанзаддоржийн ярьсан юм үнэн байна уу, энэ миний бодож байгаа үнэн байна уу? энэ миний бодож байгаа үнэн байна уу? ялгаад. Тэгээд гишүүдийн хэлсэн саналыг тусгаад дараагийн байнгын хороооны хурал дээр нэг тогтоолын төсөл тараагаад үзье. Өнөөдөр шийдвэр гаргахгүйгээр. Гарц хайгаадахъя. Ер нь цаашид энүүгээр ачаа явуулъя гэхэд энэ авсан хүн бол дийлэхээргүй юм байна лээ шүү дээ. 

Ц.Нанзаддорж:-Үнэлгээ хийлгэсэн 17 сая доллараар дахин сэргээн сайжруулах хэрэгтэй гэж байгаа юм. Холбоогий нь бүтнээр шинээр хийлгэх хэрэгтэй, өртөөнүүдийн зангилаануудыг шинээр хийх хэрэгтэй, дэр модыг 100 хувь солих хэрэгтэй, далан гүүрийг бас засварлах хэрэгтэй. Тийм үнэлгээ хийлгэж үзсэн юм л даа. 17 сая доллараар энийг босгож болох юм байна гэсэн тийм тооцоо байдаг юм.

З.Энхболд:-Саяны миний хэлсэн саналаас өөр санал хэлэх гэж байгаа юмуу? за Мөнх-Очир гишүүн.

Э.Мөнх-Очир:-Ер нь тухайн үедээ улсын компани байсан төмөр зам. Төмөр зам энэ ашиглалтыг ав, хадгал гээд олон удаагийн даалгавар авчихаад бид нар хийхгүй гэсэн үү, энэ хохирлыг төмөр зам учруулсан юм биш үү? Миний ойлгож байгаагаар.

Ц.Нанзаддорж:-Төмөр зам бол яахав, энэ чинь технологийн хувьд ингэдэг юм байна л даа. Дунд нь крантай вагон яваад ард талдаа төмөр зам, рейлсээ ачдаг вагон дагуулаад, тэгээд тэр төмөр замын рейслээ ачдаг вагон дагуулаад тэгээд тэр төмөр замаар яваад энд байгаа төмрийг хуулаад эргэж ийш нь тавиад тэгээд ухраад явдаг юм байна. Тэгтэл дундуур нь дэр моднууд нь хулгайд алдчихсан, дээгүүр нь төмөр зам явж байж хуулах боломжгүй болчихсон учраас бид нар ашиггүй болчихлоо гэж хэлээд хаясан юм. Төмөр зам бол үндсэндээ хаясан юм байгаа юм.

Э.Мөнх-Очир:-Бид нар учир шалтгааныг нь олох гээд байгаа шүү дээ. Тэгэхээр би ингэж ойлгоод байгаа байхгүй юу. Хоёр удаагийн сайдын тушаал, Баянтүмэнгийн даргад даалгавар өгсөн байдал байна, УБТЗ-д даалгавар өгсөн байдал байна. Энийг хадгалалтанд ав л гэсэн бол авах ёстой юм. Түүнээс өнөөдөр тэнд мод байхгүй байна гээд авахгүй байх асуудал яригдаагүй шүү дээ. Тэгэхээр тэр 30 км байна уу, 40 км байна уу, мод нь шатсан байсан байгаагүй модыг нь нөхөж хийгээд цаадахдаа хүрээд үлдсэн тэр 100 хэдийгээ авах л ёстой байсан байхгүй юу. Тухайн үедээ үүргээ биелүүлээгүй гэдэг асуудал байна. Тэгэхээр энийг нь ярих хэрэгтэй байна бид нар.

Б.Зоригтбаатар:-Надад нэг тайлбар байна. УБТЗ хувь нийлүүлсэн нийгэмлэг, сайдын өгсөн үүргийн дагуу харуул хамгаалалтыг тавьж байсан. Энэ Бүрхээст хайрхан компанид худалдаад, шилжүүлж өгөх хүртэл 2006 оны 12-р сарын 22-н хүртэл УБТЗ тодорхой харуул сахиул тавьж хадгалж, хамгаалж байсан. Энэнээс яг хадгалж, хамгаалахгүй гэж татгалзсан зүйл байхгүй.

Э.Мөнх-Очир:-Төмөр замыг үймүүлэх хэрэггүй л дээ. Энд зөндөө заалтууд байна шүү дээ. Одоо ингээд ингэ тэг гээд. Та нарын өгсөн юман дээр байгаа биз дээ, түймэр гартал байгаа биз дээ бүр. Нөөцөнд авах. Раш даргын юм байна, Батхүү сайдын тушаал байна, нөөцөнд авах, балансад тусгаж нөөцөнд хадгалах, ашиглах арга хэмжээ авахыг төмөр замд даалгасан гээд. Тэр нь ингээд 2, 3 жил сунжраад явж байтал түймэр гарсан байна шүү дээ. Түймэр гарангуут одоо уучлаарай дэр мод нь шатчихлаа. Энэ нь ингээд ивээс нь байхгүй болчихлоо. Төмөр нь хоёр тийшээ явчихлаа, манайх ухарч явдаг юм, урагшаа явдаггүй вагонтой. Тийм байж болохгүй шүү дээ. Ав гэснээс хойш түймэр гартал чинь 3 жил байна шүү дээ.

Ц.Нанзаддорж:-Яахав тэд нар 37 км-ыг хуулж авсан юм л даа.

Э.Мөнх-Очир:-Би тэрнийг яриагүй. 3 жил энэ төмөр зам үйл ажиллагаагаа явуулахгүй байснаас түймэр болж тухайн үйл ажиллагаа зогссон байна шүү дээ. Тэгээд горим нь энэ үнэхээр цаашаа болохоо байлаа гэдэг асуудалд ороод зарах асуудал гарч эхэлсэн байна шүү дээ. Тэгэхээр үндсийг нь олъё гэж байгаа бол бид нар төмөр зам дээр л асуудал ярих ёстой.

Х.Наранхүү:-Мэдээлэлтэй холбоотой асуудал дээр хэд хэдэн гишүүд нэгдүгээрт материал нэлээн тулж гарсан учраас тэр бүгдийг нь үзэж хараагүй, ер нь зарим нэмэлт мэдээ материал байгаа шаардлагатай бол нэмээд тараачихна гэсэн. Тийм учраас тэрэн дээр мэдээллийг бүрэн болгох үүднээс нэмж материал тараах боломж байна. Энэ бол мэдээллийг 2 дахь, 3 дахиа ярьчихсан учраас дахин дахин яриад байх шаардлагагүй юм шиг байгаа юм.

Харин тэр ирээдүйд дараачийн хийх гэж байгаа ажлуудад энийгээ яаж зөв ашиглах вэ, энийгээ яаж эрх зүйн талын асуудлыг нь зөв шийдэх вэ гэдэг дээр гарцаа юу гэж ойлгож байна гэхээр энэ чинь угаасаа хувьчлал явагдаагүй. Тэрэн дээр байгаа борлож болох байгальд аяндаа эвдрээд хэрэггүй болохоос нь өмнө бас нэг хэдэн төгрөг болгочих гэдэг үүднээс хандаж тэрнийг боломжтой юмыг нь зар гэсэн асуудал болсон байна шүү дээ, үнэн хэрэг дээрээ.

Тийм учраас өнөөдөр эргээд тэр өмчийн асуудал байхгүй шүү дээ. Өмч нь миний ойлгож байгаагаар бол өнөөдөр ерөөсөө 20 гаруй жил зогсчихсон төмөр замаас авах юм байхгүй. Хэрэгтэй юм нь тэр далан л байгаа байх. Дахиж далангаа л лав тавихгүй юм шиг байна.

З.Энхболд:-Наранхүү гишүүн ээ, бас тэгж ойлгогдохгүй байна. Энэ нэг өмчлөгчийн эрхийн гэрчилгээ байгаа юм. Тэрнээс тэр хүртэлх төмөр замыг худалдан авч үнийг төлсөн тул гэж байгаа болохоос төмөр зам дээр байсан эд ангийг зарсан гэсэн юм байхгүй байгаа юм. Тэгээд энэ гэрчилгээг далантайгаа зарагдсан гэж ойлгогдоод байгаа юм.

Х.Наранхүү:-Би Нанзаддорж даргын хувьчлал явагдаагүй зарсан гэдэг тайлбарыг үндэслээд.

З.Энхболд:-Үгүй үгүй. Энэ гэрчилгээгээр бол өөр ноцтой юм гарчихаад байна л даа. Одоо хуулийнхантай ярья энийг. 

За ингээд өнөөдрийн хурал хаагдаж байна. Ирсэн гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

